
হে ৰাজ ৰাজেশ্বৰ     যদি মোক দিবা বৰ

 শুনা তেবে গোচৰ আমাৰ।

কৃষ্ণৰ চৰণ ধ্যান    নুগুচোক সৰ্ব্বক্ষণ

 সুখে যেন তৰোহোঁ সংসাৰ॥

ৰাজাৰ মনৰ কৰ্ম্ম    শুনি পাছে দিগ ৰাজা

 হৌক বুলি দিলা সমিধান।

চাহি আছে নৰপতি     বিমানে সহিতে তৈতে

 তত কালে ভৈলা অন্তৰ্দ্ধান॥

অনন্তৰে ধ্ৰুবে আসি     নিজ নগৰত পশি

 কৰিলন্ত যজ্ঞ বহুতৰ।

দেৱ দ্বিজ পিতৃগণ     সবাৰো সন্তোষি মন

 দিলা ৰাজা দক্ষিণা বিস্তৰ॥

দ্ৰব্য দেশ কাল কৰ্ম্ম    দেৱ যজমান ধৰ্ম্ম

 সমস্তৰে আত্মা নাৰায়ণ।

একচিত্তে ভক্তি কৰি    দেৱৰো দেৱতা হৰি

 আৰাধিয়া তাহান চৰণ॥

যত জীৱ চৰাচৰ     হৰি আত্মা সমস্তৰ

 জানি কাকো হিংসা নকৰন্ত।

উত্তম অধম প্ৰাণি      প্ৰাকৃত লোকক জানি

 যথোচিত ভাবে প্ৰবৰ্ত্তন্ত॥

প্ৰজাকে পুত্ৰকে     সমানে পালন্ত

 নকৰন্ত কোপ তাপ।

দুখী ভিখি দেখি     পোষন্ত পালন্ত

 যেন নিজ মাৱ বাপ॥

শিতলত জল     প্ৰতাপে অনল

 গম্ভীৰে যেন সাগৰ।

দানে কল্পতৰু    জ্ঞানে শুদ্ধগুৰু

 পৰাক্ৰমে পুৰন্দৰ॥

		 এই পৃষ্ঠাটো শেষবাৰৰ কাৰণে ৪ নৱেম্বৰ ২০২০ তাৰিখে ১৩:৫০ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

